
འདི་ནས་རི་ལུང་མང་པོའི་ཕ་རོལ་ན། །
ལོ་ཟླ་ཡུན་གྱིས་བཅད་པའི་ཞེ་སྙིང་མ། །
ད་དུང་ཡིད་ཀྱིས་བྲིས་པའི་ཚོར་རིས་སུ། །
དུང་སེམས་མཛེས་པའི་མེ་ཏོག་གཏན་དུ་གསོས། །

མི་ལོ་སེམས་ཀྱིས་སྦྲེལ་ནས་ནམ་ཟླ་བསྐྱལ། །
ཚོར་འདུ་ཡིད་ཀྱི་སྒུལ་ཤུགས་ཡང་ནས་གསོན། །
མཛའ་གཅུགས་གཏམ་གྱི་སྒོ་མོ་ཆད་མེད་ཕྱེ། །
མ་གྲོས་ལས་ཀྱིས་བཀོད་པའི་ཁྱོད་དང་ང་། །

ཞེ་སྣང་ཡུག་གཅིག་འདྲེས་ནས་ཕན་ཚུན་དུ། །
མཛའ་བ་ཆུ་གཙང་བྲན་ནས་དུང་ཞེན་གྱི། །
མཛེས་པའི་ཆུ་སྐྱེས་མེ་ཏོག་སིལ་མ་འདི། །
རབ་ཡངས་སྙིང་གི་ཚལ་ན་ཤར་འདི་སྤྲོ། །

མཁའ་ན་ལྷོག་ལྷོག་གཡོ་བའི་སྤྲིན་པ་བཞིན། །
སྙིང་གི་དམ་ཚིག་དཀར་པོ་ཁྱེར་ནས་ནི། །
ལས་ཀྱི་རླུང་གིས་སྤུར་བའི་མཁའ་དབྱིངས་སུ། །
ཁྱེད་དང་འུ་གཉིས་འདང་བརྩེ་དབྱེར་མེད་འཐིམ། །

ཚེ་རབས་ལས་ཉོན་ཀློང་དུ་སོང་བ་ཡིས། །
འཁོར་བ་སྡུག་གི་བཙོན་རར་ལན་བརྒྱར་སྐྱེས། །
ད་དུང་ཁྱོད་ལ་ཞེན་པའི་སྲེད་པ་འདིས། །
སླར་ཡང་འཇིག་རྟེན་ཁམས་སུ་འཚོ་དགོས་འདུག །

༼ རང་མདངས། ༽

ཚིག་སྙན་མོའི་དབྱངས་རྟ་དཀྲོལ་བཏང་ན། །
གཞས་སྒྱུ་འཕྲུལ་རིག་པའི་དོ་ར་ཡིན། །
ལྷ་ཞི་བའི་གདན་ནས་བཞེངས་འདྲ་བ། །
སེམས་རང་ངོ་ཤེས་པའི་མེ་ལོང་ཡིན། །

གནམ་འཁོར་ལོ་རྩིབས་བརྒྱད་ཡང་སྟེང་ནས། །
གཞས་དྲུག་འགྱུར་དབྱངས་ལ་བརྒྱུས་པ་ན། །
དོན་སྙན་ངག་ཉི་ཟླའི་དཀྱིལ་འཁོར་ལས། །
མགོན་ལྷ་ཚོགས་དགྱེས་པའི་ཡིག་འབྲུ་གསལ། །

ནང་སེམས་ཀྱི་མགུར་ལ་ཚིག་གིས་དཀྲིས། །
ཚིག་བདེ་སྟོང་དབྱངས་ཀྱིས་མཚོན་ཐབས་བཀོད། །
དབྱངས་དགུ་ཚིགས་རིང་མོ་སེམས་སུ་བཏེགས། །
གནས་འཁོར་བ་དྲན་པའི་རྣམ་ཤེས་ཡིན། །

ཆུ་ཐིགས་པ་བསགས་པས་གཙང་པོར་གྱུར། །
ཚིག་ལྷུ་ལག་བསྒྲིགས་ནས་ཚོར་བ་འདོན། །
དབྱངས་ངང་འགྲོས་བུ་མོ་གཞོན་ནུ་མ། །
དོན་གཤིས་ལུགས་འདི་དང་འཚམ་པར་སྨོན། །

རི་གངས་དཀར་རྩེ་མོ་ཡང་སྟེང་ནས། །
དགུང་མཚམས་སྤྲིན་འཇའ་ཚོན་བྲིས་པ་བཞིན། །
ཚིག་མཚར་སྡུག་རྫོགས་པའི་ལང་ཚོ་ལ། །
ངས་དགའ་སྐྱོའི་རྣམ་འགྱུར་བྱེ་བས་བརླན། །

དབྱངས་མཚོ་མོ་འཁྱིལ་བའི་འགྲམ་ངོགས་སུ། །
མིག་ཁྲ་ཆུང་མཛེས་པའི་དཔུང་རོགས་ལ། །
ཕྱོགས་དེ་གའི་དབྱངས་ཀྱི་སྒྱུ་འཕྲུལ་གྱིས། །
ཉམས་དོད་པོས་འཁོར་བའི་ཕོ་བྲང་བཞེངས། །

འཛུམ་དྭངས་མོའི་མེ་ཏོག་ངང་གིས་གྲོལ། །
ཚིག་སྨིན་ལེགས་གཞོན་ནུ་མདངས་ལྡན་མ། །
ཕྱོགས་རིས་མེད་སེམས་ཀྱི་དགའ་སྡུག་མཚོན། །
རྩ་དབུ་མའི་སྲོག་གི་སྙིང་པོ་ཡིན། །

ལག་སོར་མོས་རྒྱུད་མངས་བསྣུན་པ་ན། །
ཡིད་སྨྲེང་བའི་སྨུག་པ་རང་སར་དེངས། །
གཞས་རེ་འགའ་མགྲིན་པའི་རྩེ་རུ་སླེབས། །
ཆབ་ཆུ་བོའི་བཞུར་རྒྱུན་འདྲེས་ནས་ཡོད། །

བཞིན་གེ་སར་འཛིན་པའི་དཔལ་མོ་ལ། །
བརྗེད་མི་ཉན་གསེར་གྱི་ཕྲ་རྒྱན་དགོས། །
ལྷག་མི་རུང་ཚོར་བའི་དབུགས་རྒྱུན་བསྣན། །
ཚིག་རྟོག་བཏགས་ནང་གི་དཀྱིལ་འཁོར་ཡིན། །

རླུང་གཡུག་ཚེ་ལོ་འདབ་འཐོར་བ་བཞིན། །
སེམས་ཚོར་བས་མིང་དང་ཐ་སྙད་གཏོར། །
འབྲི་མི་ཕོད་ཨ་ཕོའི་རང་གཤིས་མངོན། །
བརྗོད་མི་ནུས་གཏམ་གྱི་མཚོན་ལ་སྐྲག །

༼ རྫ་ཤུལ་བློ་བཟང་། ༽

གཞིས་ཁུལ་ཆུང་ཆུང་གི་སྒེའུ་ཁུང་འགྲམ་ནས། །
ཚིག་ཇ་ཕོར་གང་གི་བྲོ་བ་མྱོང་ཞོར། །
སྙན་ཚིག་དབྱངས་འགྲོས་ཀྱི་པི་ཝང་དཀྲོལ་བཞིན། །
མཛའ་གཞས་ཐ་ཐོར་ཞིག་ངག་ནས་གྱེར་ཡོད། །

ལང་ཚོ་མེ་ཏོག་གི་སྐྱེ་ཕྲེང་གཅིག་ལ། །
སྐལ་ལྡན་བུང་བ་ཞིག་ལས་ཀྱིས་འཕྲད་པ། །
ཚེ་རབས་སྔོན་མ་ཡི་བག་ཆགས་མིན་ཡང་། །
སྐྱེ་བ་འདི་ག་ཡི་དྲན་ཤིཤིིང་ལོས་ཡིན། །

མི་ཚེ་གླེགས་བམ་གྱི་ལོ་རྒྱུས་ཁྲོད་ནས། །
དྲན་པའི་གཟུགས་རིས་ཤིག་མཚོ་མོར་ཕབ་དུས། །
བརྩེ་བའི་རླབས་རིས་ཤིག་ཡོམ་ཡོམ་གཡོ་བ། །
བརྗེད་མེད་བརྩེ་བ་ཡི་དབུ་ཁྱུད་བཞེངས་ཡོད། །

ཚོར་བ་མངར་མོ་ཞིག་སྨྱུག་རྩེར་བཀྱོན་ནས། །
ཡིག་ཆུང་མཛེས་པོ་དེས་སེམས་རྩ་རློན་དུས། །
སྦ་གསང་མེད་དོན་ཞིག་འབྲི་བར་མོས་པའི། །
དྲི་མེད་ཁ་ཚིག་གི་གསང་གཏམ་བཤམས་ཡོད། །

ལས་ཀྱི་མེ་ཏོག་དེ་གང་དུ་བཞད་ན། །
སེམས་ཀྱི་བུང་བ་དེ་དེའི་ཕྱོགས་འཁོར་འགྲོ །
དུང་སེམས་ལས་འཕྲོ་ཡི་མདུད་པ་དམ་ན། །
འགྱུར་མེད་གཏམ་རྒྱུད་ཀྱི་རི་མོ་འབྲི་ཆོག །

ཟླ་བའི་འོད་ཟེར་ཞིག་མཁའ་ནས་འཕྲོས་དུས། །
སྣང་བའི་མུན་པ་ཞིག་དགུང་དུ་ཡལ་སོང་། །
བཅོས་མིན་དྭངས་གཙང་གི་སེམས་གཞས་རིང་མོ། །
དྭངས་གསལ་མཚོ་མོ་ཡི་ངོགས་ལ་བཏབ་འདོད། །

སྣང་བ་མག་མོག་གི་རི་གྲོང་ཆུང་ཆུང་། །
གློག་འོད་དཀར་དམར་གྱི་མཛེས་ལྗོངས་བཀྲ་དུས། །
གནའ་བོའི་མཛའ་གཞས་ཀྱི་དར་མདོ་གྲོང་ནས། །
བརྩེ་གཞས་གསེར་ནག་གི་བཅུད་ལ་བསྙལ་ཡོད། །

ཞེ་འདྲིས་གཙང་མ་ཞིག་ཡུན་དུ་བརྟན་ན། །
རི་ཆུ་སྟོང་ཕྲག་གིས་བར་ཐག་བཅད་རུང་། །
མི་ཚེ་སྐྱིད་སྡུག་གི་འཁོར་བསྐྱོད་རིང་མོར། །
འགྱུར་མེད་མནའ་ཚིག་དེ་ཡོད་ན་ལོས་ཆོག །

ལོ་ཟླ་རེ་རེ་ལ་ཚོར་བ་ངས་བཀོད། །
མཚན་ནུབ་རེ་རེ་ལ་སྒྲོན་ཆུང་ངས་སྤར། །
མཛའ་གཞས་རེ་རེ་ལ་དབྱངས་འགྲོས་ངས་སྦྱར། །
གྲོང་ཚོ་ཆུང་ཆུང་ལ་སྨྲེང་བ་ངས་འབྲི། །

བརྩེ་བ་རླབས་རིས་ཀྱིས་བཀྱགས་པའི་མཚོ་ཁར། །
དུང་བ་རྨུ་ཐག་གིས་ཟམ་ཆུང་བསྐྲུན་ཡོད། །
ཟམ་སྣེ་གཉིས་པོ་ལ་བཏགས་པའི་དར་མཚོན། །
ལས་དབང་དམར་པོ་ཡིས་དན་རྟགས་བྱས་ཡོད། །

༼ མེ་ཆར། ༽

དཔྱིད་གསུམ་པད་ཁའི་མེ་ཏོག་བརླན་དང་ཆར་གྱིས་གསོས།།
དབྱར་གསུམ་ལོ་ལེགས་མེ་ཏོག་སྐྱི་བསེར་རླུང་གིས་གཡོས།།
སྟོན་གསུམ་འབྲས་བཟང་དགའ་སྟོན་ལྷ་ཀླུའི་དཔལ་དང་མཉམ།།
དགུན་གསུམ་ཁ་བའི་མེ་ཏོག་ཞིང་གི་རྒྱན་དུ་བཞད།།

མཐོང་གཤོལ་ཤེད་ཀྱིས་འདྲུད་པའི་མཛོ་དྲེལ་རྟ་ཕོ་དྲན།།
རྗེས་སུ་ནན་གྱིས་འཇུག་པའི་སྤོ་བོ་ཨུ་རྒྱན་དྲན།།
ཞིང་ལ་དྲས་ཤལ་བརྒྱབ་ཀྱང་ཤལ་ལ་ཙོག་པ་དྲན།།
དྲེལ་རྒན་དངངས་མ་འཚུབ་ཀྱིས་ང་རང་ལྷུང་བ་དྲན།།

སྤོ་བོའི་ཕྱག་ཟུང་འཁོར་ལོས་ས་བོན་གཏོར་བ་དྲན།།
ངས་ཀྱང་ལད་མོའི་ཚུལ་གྱིས་ཅུང་ཟད་བརླགས་པ་དྲན།།
ཁྱིམ་མིའི་དགོད་སྒྲ་ལྷང་ལྷང་ལས་ཀར་འཇུས་པ་དྲན།།
དེ་དུས་སྣང་ཚུལ་དེ་དྲན་སེམས་པ་སྐྱོ་བས་ཁེངས།།

འབྲུ་ལྔའི་ལོ་ལེགས་སྨིན་པས་འཛུམ་པའི་པད་མོ་བཞད།།
ངལ་བའི་རྔུལ་ཆུ་ཐོར་ཡང་སྟོན་བསྡུའི་ལས་ལ་བྲེལ།།
བདག་གི་ཁྱིམ་མི་རྣམས་ཀྱང་སྤྲོ་བའི་སེམས་གཏོས་ཏེ།།
ཟོར་བའི་ཡུ་ལ་འཇུས་ནས་ཞིང་གི་དཀྱིལ་དུ་འཐིམ།།

ངས་ནི་ཡུངས་དཀར་ཁོ་ན་ཟོར་བས་འབྲེག་ཙམ་བྱས།།
ནས་ནི་འབྲེག་ཏུ་མི་རུང་ཞེས་སུ་ཁྱིམ་མིས་བཀག །
ངས་ཀྱང་སྙེ་མར་སྐྲག་པའི་ཟོལ་གྱིས་ནས་ཞིང་བསྐྱུར།།
མདོར་ན་རྩེད་མོའི་རླབས་ཀྱི་རྒྱུན་དང་ལྷན་དུ་རྒྱུ།།

ཤོག་གི་ཕོན་པོ་ལྟར་དུ་བསྒྲིགས་པས་ཁྱི་དང་ང་ཡིས་མལ་ས་བརྩད།།
སྟོད་ཀྱི་ཞིང་ཚུགས་གོང་མའི་ནང་ནས་ང་དང་ཨ་ཅེས་སྲན་མ་བརྐུས།།
ཁ་ངོ་ལག་པ་སྐྱག་རའི་ཁེངས་ཤིང་སྣབས་དང་ལྷན་དུ་ཤ་སྐམ་འཆོས།།
ང་ཡི་བྱིས་དུས་ཞིང་ཁའི་འཚོ་བ་སྤྲོ་བས་ཁྱབ་ཀྱང་འཛུམ་གྱིས་ཁེངས།།

བོང་བུས་ཤེད་ཀྱིས་ཤིང་རྟ་དྲུད་ཅིང་ཤིང་རྟའི་ནང་ལ་ཤོག་དག་བརྩིགས།།
ཤིང་རྟའི་ཁ་ལོ་སྤོ་བོས་བྱས་ཏེ་དྲུད་པའི་ཤོག་དག་གཡུལ་སར་སྤུངས།།
གནམ་གཤིས་ཆ་རྐྱེན་རྒྱན་དུ་ཤར་པའི་ཉིན་བཟང་ཞིག་ལ་བཟའ་མི་ཚོས།།
བྲེགས་པའི་ཤོག་དག་གཡུལ་ཁར་གྲམ་སྟེ་གཡུལ་ཁ་གཅོག་པའི་ལས་འགོ་རྩོམ།།

རྡོ་རིལ་སྔོ་ཆུང་ཤུགས་ཀྱིས་དྲུད་དེ་ལག་སྐྱོར་འཕྲུལ་འཁོར་རྐུབ་ལ་བཏེགས།།
དུ་སྨུག་ལང་ལོང་མཁའ་རུ་ཁྱབ་ཅིང་གཡུལ་ཁ་བསྐོར་ནས་འཁོར་སྐྱོད་བྱས།།
ང་དང་ཨ་ཅེ་ཧྲུག་ཧྥུར་ཙོག་སྟེ་འཁོར་བཞིན་འཁོར་བཞིན་གཉིད་ལྕོག་བརྒྱབ།།
ཡང་ནས་ཡང་དུ་གཡུལ་ལྕོག་བྱས་པས་འབྲུ་ཡི་མགོ་བོ་ཕལ་ཆེར་འཐོར།།

གཡུལ་ཁ་བཅགས་པའི་རྗེས་སོར་དེ་ལ་རྨོ་མོ་དང་བཅས་བུད་མེད་གཙོས།།
འབྲུ་ཡི་ཉིང་བཅུད་སྒྱེ་རུ་བཅུག་སྟེ་སྐྱེས་པ་དག་དང་ལྷན་ཅིག་ཏུ།།
ད་ལོའི་འབྲུ་རིགས་མཛོད་དུ་ཉར་ཏེ་འཇིག་རྟེན་འཚོ་བའི་སྒོ་སྲུང་ཞིང་།།
ལུས་སེམས་ངལ་དུབ་སེལ་བར་བྱས་ཏེ་འཚོ་བའི་གོམ་ཁ་དལ་ལ་ཕབ།།

ང་ཡི་བྱིས་དུས་འཚོ་བ་བསམས་ན་སེམས་ཀྱི་འཆར་སྒོ་ཇེ་ཡངས་རེད།།
ང་ཡི་བྱིས་དུས་རྣམ་པ་མཐོང་ན་མདུན་སྐྱོད་གོམ་ཁ་ཇེ་དམ་རེད།།
ང་ཡི་བྱིས་དུས་འདུན་པ་དྲན་ན་འཚོ་བའི་སྒུལ་ཤུགས་ཇེ་བརྟན་རེད།།
ང་ཡི་བྱིས་དུས་ངོ་གདོང་རིག་ན་ལང་ཚོའི་རྟ་ཕོ་ཇེ་མགྱོགས་རེད།།

༼ ཉག་ཕྲན། ༽

རྒྱང་རིང་ངེས་མེད་ཀྱི་ཡུལ་གྲུ་འདི་ནས།།
ཁྱོད་ཉིད་གྱེས་པ་ཡི་སེམས་ངལ་འདི་དག།
སེམས་མེད་རླུང་བུ་འདི་གྲོགས་སུ་བཀུག་ནས།།
དྲན་པའི་གདུང་བ་འདི་ལྷག་མེད་སྨྲ་འདོད།།
ཁྲི་གདུགས་ཉི་མ་ཡི་ནུབ་རི་བརྒལ་ནས།།
སྐར་ཚོགས་ཕྲ་མོ་དག་དབྱིངས་སུ་འཚེར་ཏེ།།
དཀར་གསལ་ཟླ་བ་འདི་ལྷང་ངེར་མངོན་དུས།།
ཁེར་རྐྱང་སེམས་པ་འདི་ཅི་འདྲའི་སྟོང་བ།།
ཁ་བའི་མེ་ཏོག་དག་ལྷབ་ལྷུབ་བབས་ནས།།
ས་གཞི་རི་ལུང་ཀུན་ཉམས་དགའི་གནས་སུ།།
དྭངས་གཙང་དར་དཀར་པོ་ཡུག་གཅིག་ཁྱབ་དུས།།
སེམས་དཀར་བློ་དཀར་གྱི་ཁྱོད་རང་དྲན་ནོ།།
དགྱེས་ཞལ་ཟླ་བ་དེ་ཡིད་གར་འོང་བ།།
དབྱངས་རྟ་མཉེན་མོ་དེ་རྣ་བར་འཇེབས་པ།།
བདག་སེམས་འཇིག་རྟེན་གྱི་སྐྱེད་མོས་ཚལ་ནས།།
མདང་སུམ་གསར་སྐྱེས་ཀྱི་མདངས་ལྡན་མེ་ཏོག།
འཕྲུལ་སྣང་རྨི་ལམ་གྱི་སྒྱུ་མའི་གྲོང་ནས།།
ཁྱོད་ཉིད་མཇལ་བ་དེ་ལན་གཅིག་ཙམ་མིན།།
དྲན་བའི་གདུང་བ་འདི་གཟུགས་སུ་ཤར་ན།།
འཇིག་རྟེན་མི་ཡུལ་གྱི་ཁམས་སུ་མི་ཤོང་།།
དྭངས་གསལ་གཡུ་གདོག་གི་མཚོ་མོའི་ཁ་ན།།
རྒྱ་མཚོའི་རླབས་རིས་དང་འཁྱུག་རྩལ་ངོམ་བཞིན།།
མཛའ་གཅུགས་རིང་མོ་ཡིས་ཕན་ཚུན་སྦྲེལ་ནས།།
གསེར་མིག་ཉ་མོ་ཟུང་ལྷན་གཅིག་གནས་འདུག།
ཡར་གྱི་བྲག་དཀར་གྱི་བང་རིམ་དེ་ནས།།
འབྱུང་བཞིའི་རླུང་བུ་ཡིས་རྩལ་ལ་འགྲན་གྱིན།
མཐའ་མེད་ཨ་སྔོན་གྱི་དབྱིངས་རིམ་འོག་ནས།།
བྱ་ཁྱུ་ཟུང་གཅིག་དེ་ལྷོ་རུ་བཞུད་ཐལ།།
རྒྱང་རིང་ངེས་མེད་ཀྱི་བས་མཐའི་ཚལ་ནས།།
ཁེར་རྐྱང་སྐྱོ་བ་དེ་བཟོད་བསྲན་མ་ནུས།།
རྒྱང་བཞུད་སྤྲིན་དཀར་གྱི་ཚོམ་བུ་དེ་ལ།།
སེམས་ཀྱི་གསང་བ་ཡི་ཕོ་ཉར་བཏང་ཡོད།།

༼ ནོར་གླིང་འཆི་མེད། ༽

ཞིང་ནང་གི་འཚོ་བ། དར་མདོའི་མཛའ་གཞས། ཉི་ཟླའི་སྙན་ཚིག། དུང་ཞེན་གྱི་དབྱངས་རྟ།

སེམས་ཀྱི་འཆར་ཡན།


